
KUALA LUMPUR (23 MAC 2021) - Suruhanjaya Hak Asasi Manusia Malaysia (SUHAKAM)
menzahirkan kebimbangan terhadap berita mengenai keganasan yang semakin meningkat oleh
tentera Myanmar terhadap penunjuk perasaan secara aman. Sejak tentera Myanmar menguasai
negara itu melalui rampasan kuasa pada bulan Februari, darurat selama setahun telah diisytiharkan
dan terdapat peningkatan jumlah orang yang telah ditahan termasuklah pemimpin politik, pegawai
kanan kerajaan, wartawan, aktivis politik dan beberapa anggota masyarakat sivil.

Pelapor Khas mengenai situasi hak asasi manusia di Myanmar, Thomas H.Andrews, dalam
laporannya menyatakan bahawa terdapat banyak video dan imej yang menunjukkan tentera
Myanmar menggunakan kekerasan secara berlebihan, termasuk memukul individu yang tidak
bersenjata, penggunaan senjata berbahaya secara haram seperti lastik, peluru getah dan meriam air.
SUHAKAM mengecam tindakan keganasan terhadap penunjuk perasaan secara aman, termasuk
golongan rentan seperti wanita, belia dan kanak-kanak.

SUHAKAM ingin mengulangi akan kepentingan untuk memastikan hak kepada kebebasan
berpendapat dan bersuara, berhimpun secara aman dan berpersatuan dihormati dan didukung
sepenuhnya. Usaha untuk menggulingkan kerajaan yang demokratik melalui kuasa tentera dalam
apa cara sekalipun, harus dihentikan. Semua pihak di Myanmar perlu bekerjasama dalam
menyelesaikan sebarang percanggahan pilihan raya melalui mekanisme undang-undang dan dialog
secara inklusif. Tentera Myanmar dan pihak yang berkuasa adalah bertanggungjawab untuk
memberikan keutamaan kepada mengembalikan keamanan dan kestabilan untuk semua di
Myanmar. SUHAKAM menggesa tentera Myanmar untuk mengukuhkan keselamatan,
mewujudkan kembali parameter yang selamat dan komited dalam mengelakkan kemudaratan dan
melindungi nyawa.

SUHAKAM menggesa agar semua pihak yang terlibat di Myanmar meningkatkan usaha demi
menegakkan prinsip Piagam ASEAN, terutamanya prinsip demokrasi, pematuhan terhadap
kedaulatan undang-undang, tadbir urus yang baik, perlindungan hak asasi manusia dan
menghormati kebebasan asas. Sebagai sebuah Institusi Hak Asasi Manusia Kebangsaan (NHRI)
dan Pengerusi semasa Forum NHRI Asia Tenggara (SEANF), SUHAKAM akan terus menyokong
keamanan dan bekerjasama dengan Anggota SEANF sebagai mekanisma serantau untuk
mempromosi, melindungi dan memenuhi hak asasi manusia untuk penduduk di rantau Asia
Tenggara.

